
Dhanvantaristotra

ధన్వన్తరిస్తోత్రమ్

ఓం నమో భగవతే ధన్వన్తరయే అమృతకలశహస్తాయ,

సర్వామయవినాశనాయ, త్రైలోక్యనాథాయ  శ్రీమహావిష్ణవే   నమః ॥
చన్ద్రౌఘకాన్తిమమృతోరుకరైర్జగన్తి   
సఞ్జీవయన్తమమితాత్మసుఖం  పరేశమ్ ।
జ్ఞానం  సుధాకలశమేవ చ సన్దధానం
శీతాంశుమణ్డలగతం  స్మరతాత్మసంస్థమ్  ॥
మూర్ధ్ని  స్థితాదముత  ఏవ సుధాం స్రవన్తీం 
భ్రూమధ్యగాచ్చ  తత ఏవ చ తానుసంస్థాత్  ।
హార్దాచ్చ  నాభిసదనాదధరస్థితాచ్చ
ధ్యాత్వాభిపూరితతనుః దురితం నిహన్యాత్ ॥
అజ్ఞాన -దుఃఖ-భయ-రోగ-మహావిషాణి
యోగోఽయమాశు వినిహన్తి సుఖం చ దద్యాత్ ।
ఉన్మాద-విభ్రమహరః  హరతశ్చ సాన్ద్ర -
మానన్దమేవ  పదమాపయతి స్మ నిత్యమ్ ॥
ధ్యాత్వైవ  హస్తతలగం స్వమృతం స్రవన్తం 
ఏవం స యస్య శిరసి స్వకరం నిధాయ ।
ఆవర్తయేన్మనుమిమం స చ వీతరోగః
పాపాదపైతి  మనసా యది భక్తినమ్రః  ॥
ధం ధన్వన్తరయే నమః ॥
ధం ధన్వన్తరయే నమః ॥
ధం ధన్వన్తరయే నమః ॥
దీర్ఘ -పీవర-దోర్దణ్డః  , కమ్బుగ్రీవోఽరుణేక్షణః  ।
శ్యామలస్తరుణః స్రగ్వీ  సర్వాభరణభూషితః ॥

పీతవాసా మహోరస్కః,సుమృష్టమణికుణ్డలః   ।
నీలకుఞ్చితకేశాన్తః,సుభగః సింహవిక్రమః  ॥
var స్నిగ్ధకుఞ్చిత  Bhagavatam 8.8.34

అమృతస్య పూర్ణకలశం  బిభ్రద్వలయభూషితః ।
స వై భగవతః సాక్షాద్ విష్ణోరంశాంశసమ్భవః  ।
ధన్వన్తరిరితి ఖ్యాతః ఆయుర్వేదదృగిత్యభాక్ ।
ఏవం ధన్వన్తరిం ధ్యాయేత్ సాధకోఽభీష్టసిద్ధయే   ॥
ఓం నమో భగవతే ధన్వన్తరయే అమృతకలశహస్తాయ,

సర్వామయవినాశనాయ, త్రైలోక్యనాథాయ  శ్రీమహావిష్ణవే   నమః ॥
ధన్వన్తరిఙ్గరుచిధన్వన్తరేరితరుధన్వంస్తరీభవసుధా
ధాన్వన్తరావసథమన్వన్తరాధికృతధన్వన్తరౌషధనిధే ।
ధన్వన్తరంగశుగుధన్వన్తమాయిషు వితన్వన్ మమాబ్ధితనయ
సూన్వన్తతాత్మకృతతన్వన్తరావయవతన్వన్తరార్తిజలధౌ ॥
ధన్వన్తరిశ్చ భగవాన్ స్వయమాస దేవో var స్వయేమేవ కీర్తిః
నామ్నా నృణాం పురురుజాం రుజ ఆశు హన్తి ।
యజ్ఞే చ భాగమమృతాయురవాప చార్ధా var రవావరున్ధ
ఆయుష్యవేదమనుశాస్త్యవతీర్య లోకే ॥
Bhagavatam 2.7.21

క్షీరోదమథనోద్భూతం దివ్యగన్ధానులేపినమ్  ।
సుధాకలశహస్తం తం వన్దే ధన్వన్తరిం  హరిమ్ ॥
శరీరే జర్జరీభూతే  వ్యాధిగ్రస్తే   కలేవరే ।
ఔషధం జాహ్నవీతోయం వైద్యో  నారాయణో హరిః ॥
అయం మే హస్తో భగవాన్ అయం మే భగవత్తరః ।
అయం మే విశ్వభేషజోఽయం శివాభిమర్షణః  ॥
అచ్యుతానన్త-గోవిన్ద -విష్ణో నారాయణామృత ।
రోగాన్మే నాశయాశేషాన్ ఆశు ధన్వన్తరే హరే ॥
ధం ధన్వన్తరయే నమః ॥
ధం ధన్వన్తరయే నమః ॥

ధం ధన్వన్తరయే నమః ॥
ఓం నమో భగవతే ధన్వన్తరయే అమృతకలశహస్తాయ,

సర్వామయవినాశనాయ, త్రైలోక్యనాథాయ  శ్రీమహావిష్ణవే   నమః ॥
ఇతి ధన్వన్తరిస్తోత్రం  సమ్పూర్ణమ్  ।

